
• Yang Berhormat Awg Ong Tiong Oh, Ahli Majlis Mesyuarat Negara 
 

• Yang Mulia Dyg Martinah binti Haji Tamit 
Pmk Pengarah Alam Sekitar, Taman dan Rekreasi selaku Pengerusi Majlis 
 

• Yang Mulia Awg Haji Marzuke bin Haji Mohsin 
Setiausaha Tetap (Teknikal dan Professional), 
Kementerian Pembangunan 
 

• Yang Mulia Dr Dyg Nor Imtihan binti Haji Abd Razak 
Pemangku Setiausaha Tetap (Pentadbiran dan Kewangan), 
Kementerian Pembangunan 
 

• Yang Mulia Awg Haji Samsul Bahrin bin Haji Hussin 
Pemangku Setiausaha Tetap 
Kementerian Hal Ehwal Dalam Negeri 
 

• Yang Mulia Awg Haji Amer Hishamuddin bin Pehin Orang Kaya Amar 
Pahlawan Dato Seri Setia Awg Haji Zakaria 
Ketua Pengarah, Jabatan Kerja Raya, Kementerian Pembangunan 
 

• Yang Mulia Awang Misle bin Haji Abdul Karim 
Pegawai Daerah Brunei dan Muara 
 

• Yang Mulia Pengarah Urusan-Pengarah Urusan yang mewakili Gedung-
gedung Perniagaan dan Pasar Raya yang ikut serta 
 

• Yang Mulia, Pengarah-Pengarah, Timbalan-Timbalan Pengarah, Pegawai-
Pegawai Kanan Kerajaan, sukarelawan-sukarelawan, hadirin dan hadirat 
yang dihormati sekalian 

Salam Sejahtera dan Selamat Pagi 
 

1. Saya berasa gembira kerana dapat hadir dan berhimpun bersama-sama di majlis 
pada pagi ini bagi merasmikan pelancaran penambahan hari khamis sebagai hari 
tanpa bag plastik dan juga sempena menyambut Hari Bumi 2018 yang disambut 
pada 22hb. April setiap tahun. 

 
2. Saya mengambil kesempatan ini untuk mengucapkan syabas kepada Jabatan 

Alam Sekitar, Taman dan Rekreasi dan semua pihak yang turut serta dalam 
menjayakan majlis pada hari ini. 
 

3. Saya difahamkan bahawa penambahan hari khamis ini merupakan salah satu 
usaha Jabatan untuk menambah hari tanpa bag plastik menjelang Januari 2019. 
Saya juga difahamkan bahawa penambahan hari khamis ini dilaksanakan dengan 
sokongan dan dokongan dari beberapa buah gedung-gedung perniagaan, pasar-
raya dan kedai-kedai runcit seluruh Negara dibawah program kesedaran alam 
sekitar peringkat Negara. 
 

4. Majlis pada pagi ini merupakan satu usaha murni yang ada hubungan erat 
diantara tuntutan kebersihan dengan penjagaan alam sekitar. Bag plastik 
sememangnya memberi kemudahan kepada peniaga dan pengguna untuk 
mengisi barang-barang belian dan jualan secara mudah dan murah. Pengguna 
tidak perlu membawa bekas bila membeli belah di gedung-gedung atau kedai 
kerana bag plastik memang dijadikan bekas untuk pengisian barang. 
 

5. Tetapi tahukah kita semua bahawa bag plastik merupakan sampah yang paling 
banyak menguturkan alam sekitar? Kerana ianya mudah dan murah didapati, 
maka sangat mudah dan senang juga dibuang dimerata-rata tempat. Lebih teruk 
lagi bahan plastik adalah tidak mesra alam. Ianya tahan dan sukar untuk reput. 
 

6. Oleh kerana bag plastik dan bahan-bahan plastik ini mendatangkan masaalah 
dari segi kebersihan dan alam sekitar, maka Kementerian Pembangunan melalui 
Jabatan Alam Sekitar, Taman dan Rekreasi telahpun melancarkan beberapa  
kempen 'hari tanpa plastik' bermula pada 26 Mac 2011 setiap hari Sabtu dan 
Ahad dan dilanjutkan lagi penambahan pada hari Jumat bermula 17 Februari 
2013 bagi menyedarkan pengguna-pengguna mengenai masaalah yang akan 
dihadapi akibat dari penggunaan plastik secara berleluasa.  

7. Alhamdulillah, hari ini, 3 Sya’aban 1439H bersamaan dengan 19 April 2018M, 
inisiatif ini dapat diteruskan lagi dengan menambah hari khamis sebagai 'hari 
tanpa plastik' menjadikan 4 hari dalam seminggu tanpa bag plastik yang 
merupakan kesinambungan inisiatif hujung minggu tanpa bag plastik yang mana 
juga bersempena dengan sambutan “Hari Bumi 2018” yang bertemakan “End 
Plastic Pollution” ataupun “Akhiri Pencemaran Plastik” 

Hadirin dan hadirat yang dihormati sekalian, 
 

8. Penambahan hari Khamis yang menjadikan 4 hari dalam seminggu tanpa bag 
plastik ini yang merupakan kesinambungan ‘inisiatif hujung minggu tanpa bag 
plastik’ telah memberikan tindakbalas yang agak positif dari orang ramai. 
Sambutan yang baik ini dapat kita lihat melalui kaji selidik yang dijalankan oleh 
pihak Jabatan Alam Sekitar, Taman dan Rekreasi pada tahun 2015 di empat 
buah gedung perniagaan utama di Daerah Brunei-Muara, dengan menyasarkan 
pembeli-pembeli (‘customers’) untuk mendapatkan pandangan mereka terhadap 
Inisiatif Hujung Minggu Tanpa Bag Plastik. Kajiselidik tersebut telah melibatkan 
sejumlah lebih SATU RIBU (1,000) responden; yang antara lain hasil kajiselidik 
tersebut adalah seperti berikut: 
 
• 80% responden menyokong kebaikan Inisiatif Hujung Minggu Tanpa Bag 

Plastik; 
 

• 20% responden mengongsikan bahawa mereka menggunakan bag guna 
semula setiap hari (bukan semasa hujung minggu sahaja) yang 
mencerminkan penerimaan yang positif dari orang ramai dari segi 
penggunaan alternatif yang lebih mesra alam seperti bag-bag guna semula 
atau ‘reusable bags’; 
 

• 52% responden memilih hari khamis sebagai tambahan hari, diikuti dengan 
hari Isnin (18.5%); dan 
 

• 64% mengetahui dan menyedari kesan-kesan negatif penggunaan bag plastik 
dan menyokong cadangan untuk memberhentikan penggunaan bag plastik 
secara keseluruhannya.  

 
9. Dan melalui kajiselidik lain yang dijalankan oleh Jabatan Alam Sekitar, Taman 

dan Rekreasi telah mendapati bahawa penggunaan bag plastik di sebuah 
pasaraya di Negara ini ialah 3000 hingga 8000 bag plastik pada setiap hari Sabtu 
dan Ahad. Dari jumlah tersebut kajian mendapati bahawa setiap pasaraya  
menggunakan diantara 144,000 hingga 393,600 bag-bag plastik setiap tahun 
hanya pada setiap hari Sabtu dan Ahad. Dapatan ini tidak termasuk penggunaan 
bag plastik pada hari-hari biasa atau bag plastik yang digunakan di kedai-kedai 
runcit atau pasar malam dan gerai-gerai di seluruh Negara. 

Hadirin dan hadirat yang dihormati sekalian,  

10. Seperti yang kita sedia maklum bahawa bahan plastik adalah bahan yang tidak 
mudah reput, ianya akan kekal ditapak pelupusan pada jangka masa yang 
panjang.  Kajian telah menunjukkan bahawa 16% dari jumlah yang dibuang 
ditapak pelupusan kita adalah terdiri dari bahan plastik.  Jika jumlah plastik yang 
dilupuskan ini berterusan atau meningkat, keperluan kawasan tanah pelupusan 
juga akan meningkat.  Lebih membimbangkan lagi jika bahan plastik ini reput 
ianya mengeluarkan partikel toksik yang boleh mencemarkan tanah atau sumber 
air dibawah permukaan tanah.  Jika plastik dibakar, ianya akan mengeluarkan 
gas dioksin yang karsinogen iaitu satu bahan penyebab kanser. 
 

11. Kita juga sering melihat sampah sampah dari sisa bahan plastik tersadai dan 
terapong-apong disungai Brunei, dibakut-bakut terutama sekali di persekitaran 
Kampong Air yang mencemarkan keindahan alam sekitar dan secara langsung  
menjejaskan image Negara kita terutama sekali apabila para pelancong melihat 
sampah sarap dari bag plastik mencemarkan sungai kita. Sampah sarap dari 
bahan plastik juga sering mengotori longkang-longkang dan boleh menyekat 
aliran air yang menyebabkan kejadian banjir.   
 

12. Tabiat setengah orang ramai yang suka membuang bekas-bekas bag plastik dan 
sisa bahan plastik kedalam sungai dan longkang-longkang dengan sewenang-
wenangnya sangatlah menyedihkan, walaupun banyak usaha-usaha yang telah 
dibuat oleh pihak-pihak yang berkenaan untuk mengatasi masalah ini, namun 
masih lagi terdapat sampah-sampah plastik dibuang diperairan sungai kita. 
 

13. Perbuatan buruk manusia, termasuk merosakkan alam sekitar adalah bercanggah 
dengan naluri manusia yang memang suka kepada kebersihan. Tabiat buruk 
merosakkan alam sekitar adalah bercanggah dengan naluri dan tidak amanah 
dengan janji manusia terhadap Allah Subhanahu Wata’ala sebagaimana firman 
Allah di dalam Qur’an Surah Al-Ahzab: ayat 72, yang lebih kurang bermaksud: 

"Sesungguhnya Kami menawarkan amanah kepada langit dan bumi serta gunung 
ganang, maka mereka enggan memikulnya dan bimbang tidak dapat 
menyempurnakannya dan manusia sanggup memikulnya. Sesungguhnya tabiat 
kebanyakan manusia adalah suka melakukan kezaliman dan suka pula membuat 
perkara-perkara yang tidak patut dikerjakan (al-Ahzab: 72)." 

 
14. Sebab itu kita selaku manusia seharusnya insaf, berhenti melakukan kerosakan 

terhadap alam sekitar yang merupakan percanggahan terhadap naluri diri dan 
bercanggah terhadap amanah Allah yang menuntut manusia berbuat kebaikan. 

Hadirin dan Hadirat yang dihormati Sekalian 

15. Hari ini, kita mengorak langkah lagi dengan menjalankan usaha bagi sama-sama 
menjaga alam sekitar sepanjang masa sepanjang tahun.  Usaha mengurangkan 
penggunaan bag plastik ini juga adalah bagi menyahut titah dan menjunjung 
hasrat murni Kebawah Duli Yang Maha Mulia untuk melihat Negara kita bersih 
dari sampah disepanjang masa seperti yang dititahkan oleh Kebawah Duli Yang 
Maha Mulia Paduka Seri Baginda Sultan dan Yang Di-Pertuan Negara Brunei 
Darussalam, sempena Persidangan Khas Menteri-Menteri Kabinet pada 21 
Jamadilakhir 1439H bersamaan dengan 7 Februari 2018:- 

“…Bahagian dalam negeri dan kesihatan serta semua agensi yang 
berkaitan pula, bersihkanlah Brunei ini dari segala sampah dan 
kotoran. Longkang, sungai dan kawasan pasar khasnya bersihkan 
segera bukan bersih kerana adanya kempen sebulan sekali, tetapi 
bersih untuk sepanjang masa. Tanganilah ia secara bersepadu…” 
 

16. Kementerian Pembangunan bersedia bekerjasama dengan semua pihak termasuk 
NGOs untuk menjayakan apa jua inisiatif kearah menangani isu-isu kebersihan 
dan menjaga alam sekitar dan akan bertindak secara bersepadu dalam 
menanggani pencemaran dari plastik. 
 

17. Kejayaan dalam merealisasikan hasrat untuk menjadikan Negara Brunei 
Darussalam ini bebas dari pencemaran plastik bergantung sepenuhnya dari 
tindakan semua pihak, terutama sekali pihak pasar raya dan gedung-gedung 
perniagaan, pemilik kedai runcit dan orang ramai yang jadi penguna bag plastik. 
Sekiranya tiada kesedaran dikalangan kita semua mengenai pencemaran dari 
bag plastik, segala perancangan yang diungkayahkan oleh pihak Kerajaan tidak 
akan berjaya sepenuhnya. 
 

18. Saya percaya dan yakin dengan adanya sokongan padu dari semua golongan 
masyarakat di Negara ini, penambahan hari khamis yang menjadikan 4 hari 
dalam seminggu tanpa bag plastik bukan sahaja mampu mewujudkan golongan 
peniaga yang lebih bertanggungjawab ke atas pemeliharaan dan penjagaan 
alam sekitar negara kita tetapi ianya juga akan dapat dijadikan contoh kepada 
masyarakat keseluruhannya.  
 

19. Kita perlu berusaha dengan lebih gigih lagi untuk menjadikan alam sekitar kita 
bersih dari kotoran dan pencemaran, termasuk kotoran plastik. Kita seharusnya 
bertanggungjawab menyediakan alam sekitar yang bersih kepada diri kita, anak-
anak dan generasi kita seterusnya agar mereka dapat sama-sama menikmati 
alam sekitar yang bersih dan kesihatan yang baik.  

“IT TAKES A NATION TO ENDS PLASTIC POLLUTION” 

 
 

 
Dengan kalimah 

Bismillahir Rahmannir Rahim, 
Selawat serta salam keatas junjungan besar kita 
Nabi Muhammad Sallahu Alaihi Wassalam serta 
bertawakal kepada Allah Subhanahu Wata’ala 

saya dengan ini melancarkan penambahan hari Khamis sebagai 
hari tanpa bag plastik bermula hari ini 3hb Sya’aban 1439H bersamaan  

19hb April 2018M 
 

Sekian 
Wabillahi Taufik Walhidayah 

Wassalamualaikum Warahmatullahi Wabarakatuh 
 
 


